
Bentiaraq Ottosen UKA 2026/69-1 

Atassut 27. September 2026 

Peqqinnissaqarfimmi sulisut naleqquttumik ilinniaqqissimasut peqqinnissaqarfiup qanoq 

pigiinnarnerusinnaanerai, ataqatigiittumillu qanoq atorsinnaanerai pillugit 

nassuiaasiornissaannik, tassungalu atasumk iliuusissatut pilersaarusiornissaannik, 

Naalakkersuisut peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq Pipaluk Olsen, Demokraatit) 

Nunatsinni peqqinnissaqarfiup pitsaasumik, naammaginartumik patajaatsumillu innuttaasunut 

sullissinissaa tamatta politikkikkut anguniagaraarput. Suliassaq annertuvoq 

unammillernartuullunilu, taamaattumillu Peqqinnissaqarfiup ineriartortinneqartuarnissaa 

patajaatsumillu qaffassarneqarnissaa pingaaruteqarpoq. 

Matumani sulisut pikkorissut, aalajaatsut piginnaasaqarluartullu tigummiinnarnissaat, aammalu 

sulisut ilinniaqqinnermikkut piginnaasaqalersimasut piginnaasaasa pitsaanerpaamik 

atorneqarnissaat politikkikkut tapersersortariaqarparput. 

Peqqinnissaqarfik naleqqussarneqartariaqarpoq, ilinniarluarsimasut aammalu peqqinnissarfimmi 

qaffasissumik ilinniagaqartut sinaakkutissaanik sakkussanik tunineqarnissaat 

avaqqunneqarsinnaangilaq. Atassummiit nuna tamakkerlugu peqqinnissaqarfiup ineriartortinnissaa 

soqutilluinnarparput, kisiannili ukua oqaatsit atorneqartut tusarnersaarutit isumaqarfiginngilagut 

nalilerneqassasut.  

Atassummiit nunatsinni peqqinnissaqarfik ukiorpassuanngortuni qanoq annertutigisumik 

inuiaqatigiinnit tatigineqannginnera maluginiartarsimavarput, innuttaasullu oqaasiisa uagutsinnut 

apuussorneqartartut aallaavigalugit isummertarluta. Isumaqaratta peqqinnissaqarfitsinnut 

sinaakkutinik pitsaanerusunik sinaakkusersuinitsigut periarfissat pitsaasut inuiaqatigiinnut 

tunniunneqartalissasut.  

Pisariaqanngilaq suna tamaat nalunaarusiareqqaarlugu aatsaat suliniarsarisarnissaq, 

nalunaarusiornikkummi nassuiaasiortoqaraangat alloriaqqinnermik kinguneqartitsineq ajortut 

arlaleriaqaluta takusarpagut. Taamaattumik timitaliisinnaasuseqarluni ingerlarusussuseqarnissaq 

isumaqarpugut alloriarfigisariaqaleripput.  

Nunatsinni peqqinnissaqarfimmut politikkikkut isummertarnerput tamatta allaanerusaqaaq, 

pingaartuuvorli politikkikkut ujartuisoqarneratigut oqallinnerup inuiaqatigiinni tutsuiginassusaa 

annertunerusariaqartoq. Tamanna pingaartuuvoq pilersaarutinik politikkikkut 

saqqummiussaqarluni ingerlajuarnissaq, nalunaarusiornikkuunaanngitsoq kisiannili timitaliinikkut 

periarfissat ujartorneqartut sinaakkusersornissaannut oqaloqatigiissuteqarnissaq.  

Kinaluunniit suliffeqarfimmi aqutsisuusoq sulisorisaminik pikkorissunik tigumminniinnarnissaminut 

piginnaasaannillu pitsaanerpaamik atuinissaq anguniarlugu suliniuteqartarnissaa 

naatsorsuutigisariaqarpoq. 

Taamaattumik eqqarsarnartoqartipparput ajornartorsiutip annertussusaa naammattumik 

qulaajarneqartinnagu Inatsisartut oqaluttarfiannit nassuiaasiornissamik iliuusissatullu 

pilersaarusiornissamik piumasaqartoqassappat. Naalakkersuisut akissuteqaataanni aamma 

ersarippoq, Peqqinnissaqarfimmit paasissutissat tunngavigalugit siunnersuuteqartup 

saqqummiussaa ilisimatitsissutaasut tunngavigalugit Naalakkersuisut ilisarisinnaanngikkaat. 

Uggornarpoq Inatsisartuni nukippassuit nassuiaasiornermut atorneqassappata, 

Peqqinnissaqarfimmi akisussaasut suliamik ulluinnarni ingerlatsereersut ilisimasaat misilittagaallu 

naammattumik tunngavigineqaqqaartinnagit. Eqqornerusimassagaluarpoq Peqqinnissaqarfimmi 

akisussaasut paasissutissiissutaat aallaavigalugit ajornartorsiutip annertussusaa 

qulaajarneqaqqaarsimasuuppat, nassuiaasiornissamik iliuusissatullu pilersaarusiornissamik 

piumasaqartoqartinnagu. 

Taamaattumik Atassummiit isumaqarpugut nalunaarusiornerup nalunaarusioqqinnerullu 

aallaaviginangit, ajornartorsiutit uppernarsarneqarsinnaasut aallaavigalugit tigussaasumik 

iliuuseqarnissaq pingaarnerungaluartoq. 

Taama oqaaseqarluta Naalakkersuisut allannguutissatut siunnersuutaat taperserparput, 

Ilaqutariinermut peqqissutsimullu ataatsimiititaliamut innersuullugu inassutigaarput.  


